
Alþingi 
Erindi nr. Þ 140/1512 
komudagur 13.3.2012

Alþingi, nefndasvið 
Þórshamri v/ Templarasund 
150 REYKJAVÍK

Efni: Umsögn um frumvarp til laga um málefni innflytjenda - 555. mál

Efni: Umsögn Barnaverndarstofu um frumvarp til laga um málefni innflytjenda, 555. 
mál.

Barnaverndarstofa vísar til erindis nefndasviðs Alþingis, dags. 29. febrúar sl., þar sem 
stofunni var gefið tækifæri á að gefa velferðarnefnd Alþingis umsögn um frumvarp til laga 
um málefni innflytjenda (heildarlög), 555. mál. Þakkar Barnaverndarstofa fyrir að fá tækifæri 
til þess að tjá sig um frumvarpið.
Barnaverndarstofa fagnar því að fram sé komið lagafrumvarp sem er ætlað að taka með 
heildstæðum hætti á málefnum innflytjenda og að til standi að fela tilteknu stjórnvaldi 
ráðgjafar- og samhæfingarhlutverk á þessu sviði.

Barnaverndarstofa telur nauðsynlegt að hér á landi verði hugað betur að upplýsingagjöf til 
erlendra ríkisborgara sem flytja til landsins. Hefur stofan í þessu sambandi sérstaklega 
áhyggjur af því með hvaða hætti foreldrar eru upplýstir um hlutverk þeirra stjórnvalda sem 
koma að málefnum barna, s.s. í tengslum við forsjár- og umgengnismál og barnavernd. Einnig 
þurfa foreldrar sérstaka fræðslu varðandi réttindi þeirra og skyldur sem foreldrar sem og 
venjur og hefðir hér á landi og hvaða uppeldisaðferðir eru viðurkenndar. Sem dæmi nefnir 
Barnaverndarstofa að þekkt er að víða um heim eru líkamlegar refsingar taldar viðurkennd 
uppeldisaðferð þrátt fyrir að slíkar refsingar séu ekki í samræmi við sáttmála Sameinuðu 
þjóðanna um réttindi barnsins. Það er mat Barnaverndarstofu að vekja þurfi sérstaklega 
athygli foreldra á því að líkamlegar refsingar eru ólögmætar hér á landi hvaða afleiðingar það 
getur haft að beita slíkum refsingum, en í slík mál koma iðulega til kasta barnaverndarnefnda 
auk þess sem líkamlegar refsingar eru refsiverðar skv. 99. gr. barnaverndarlaga nr. 80/2002.
Er markviss fræðsla til innflytjenda til þess fallin að fækka þeim málum þar sem kalla þarf 
barnavernd til vegna líkamlegra refsinga og til þess fallin að bæta aðlögun þeirra að íslensku 
samfélagi.
Barnaverndarstofa veitir velferðarnefnd Alþingis fúslega allar nánari upplýsingar og skýringar 
sem þörf er á og er reiðubúin að mæta á fund nefndarinnar verði óskað eftir því.

